
Maqedonia 

Raporti i vitit 2008 për liritë fetare në botë 
 

Publikuar nga Byroja për demokraci, të drejta të njeriut dhe punë 

Kushtetuta dhe Ligji i ri për statusin ligjor të kishave, bashkësive fetare dhe grupeve 
fetare kujdesen për lirinë e besimit fetar, ndërsaligjet dhe politikat tjera kanë kontribuar 
për ushtrimin e lirë të besimit fetar, në përgjithësi.  

Marrë në përgjithësi, Qeveria i ka respektuar liritë fetare në praktikë. Ligji i ri për besimin 
fetar i mënjanon kufizimet paraprake të regjistrimit të organizatave fetare, me çka 
përforcohet respektimi i lirive fetare nga ana e Qeverisë, gjatë periudhës kohore që 
mbulohet nga ky raport.  

Ka pasur raporte të izoluara për keqpërdorime shoqërore ose diskriminim të bazuar në 
përkatësinë, besimin ose ushtrimin fetar.  

Qeveria e Shteteve të Bashkuara bisedon me Qeverinë për liritë fetare, si pjesë e 
politikës së përgjithshme për promovimin e të drejtave të njeriut.  

Pjesa I. Demografia fetare 

Shteti ka sipërfaqe prej 25,332 km2 dhe 2.1 milionë banorë. Dy grupet kryesore fetare 
në vend janë krishterizmi ortodoks dhe islami. Ekziston ndërlidhje e përgjithshme mes 
përkatësisë etnike dhe fetare. Shumica e besimtarëve ortodoksë janë maqedonas 
etnikë dhe shumica e besimtarëve myslimanë janë shqiptarë etnikë. Përafërsisht 65 për 
qind e popullatës janë ortodoksë maqedonas dhe 32 për qind janë myslimanë. Grupet 
tjera i përbëjnë katolikët, anëtarët e besimeve të ndryshme protestante dhe çifutët.   

Pjesa II. Gjendja e lirive fetare 
 
Korniza ligjore/politike 

Kushtetuta dhe Ligji i ri për statusin ligjor të kishave, bashkësive fetare dhe grupeve 
fetare e sigurojnë lirinë e besimit fetar, ndërsaligjet dhe politikat tjera kanë kontribuar 
për ushtrimin e lirë të besimit fetar, në përgjithësi. Në të gjitha nivelet, ligji e mbron 
plotësisht këtë të drejtë, pa dallim a shkelet nga subjektet qeveritare ose private. Në 
pjesën më të madhe të periudhës kohore që mbulohet nga ky raport, në fuqi ka qenë 
Ligji i vitit 1997 për bashkësitë fetare dhe grupet fetare. Më 5 shtator të vitit 2007, 
Kuvendi e ka miratuar ligjin e ri për liritë fetare, që ka hyrë në fuqi më 1 maj 2008. Ligji i 
ri i avancon dispozitat e lirisë fetare dhe i eliminon kufizimet paraprake ligjore për 

regjistrimin e bashkësive dhe organizatave fetare. Sipas këtij ligji, për marrjen e statusit 
juridik, subjektet fetare duhet të regjistrohen, por regjistrimi nuk kërkohet për ushtrimin 
publik ose privat të besimeve fetare. Kërkesat për regjistrim janë në pajtim me 
standardet ndërkombëtare, për dallim nga ligji i vitit 1997 që e ka ndaluar regjistrimin e 
më tepër se një organizate nga çdo besim fetar.  

Ligji i ri parasheh që "liria e shprehjes së përkatësisë ose besimit fetar mund të 
kufizohet me ligj vetëm që qoftë se kufizimi i këtillë është i nevojshëm për interesat e 
sigurisë dhe rendit publik, shëndetit ose moralit, si dhe për mbrojtjen e të drejtave dhe 
lirive të të tjerëve". Ligji gjithashtu i mënjanon kufizimet paraprake për krijimin e vendeve 
të lutjes fetare, mbledhjes së kontributeve dhe vendeve ku mund të mbahen ceremonitë 
fetare. Përveç cekjes së vendeve tradicionale për shërbimet fetare, ligji cekë që "rituali 
fetar mund të kryhet edhe në vendet dhe hapësirat tjera publike dhe private". Ligji i vitit 
1997 ka kërkuar që për mbajtjen e ceremonive fetare jashtë objekteve fetare, grupet 
fetare të marrin leje nga Komisioni shtetëror për marrëdhënie me bashkësisë dhe 
grupet fetare, të paktën 15 ditë paraprakisht. Ky kufizim mënjanohet me ligjin e ri. 
Qeveria i ka përcaktuar Pashkët dhe Krishtlindjen ortodokse dhe Ramazan Bajramin 
(fundin e Ramazanit) si festa shtetërore. Festat tjera krishtere, islame dhe çifute nuk 
janë festa shtetërore, por trajtohen si festa fetare të parapara nga Qeveria për 
besimtarët e këtyre feve.  

Të huajt të cilët vijnë në vend me qëllim të ushtrimit të punës fetare ose riteve fetare, 
duhet të marrin leje nga Komisioni shtetëror për marrëdhënie me besimet dhe grupet 
fetare, me qëllim që ta marrin vizën hyrëse. Gjatë aplikimit për vizë, këta persona duhet 
ta parashtrojnë në Komision letrën me të cilën ftohen nga përfaqësuesit e organizatës 
fetare në vend. Komisioni pastaj e lëshon letrën me të cilën jepet aprovimi dhe që duhet 
të parashtrohet së bashku me dokumentet tjera për kërkimin e vizës. Komisioni ka 
raportuar që procedura e shqyrtimit zgjatë më pak se një javë. Nuk ka pasur ankesa 
nga grupet fetare që kjo procedurë zgjatë më tepër.    

Ligji për arsim e ndalon themelimin e shkollave fillore private, duke i përfshirë edhe 
shkollat e famullisë dhe nuk ia lejon prindërve t'ia sigurojnë fëmijëve mësimdhënien në 
shtëpi. Edhe ligji i ri parasheh kufizime për shkollat fillore private fetare. Konkretisht, 
ceket që "kisha, bashkësia ose grupet fetare e kanë të drejtën të themelojnë shkolla për 
të gjitha nivelet arsimore, përveç për nivelin fillor". Por, nuk ka kufizime për arsimin fetar 
në lokalet fetare, si për shembull në kisha ose xhami. Ligji i ri e mënjanon kufizimin 
paraprak, sipas të cilit fëmijët nën moshën dhjetë vjeçare nuk mund të vijojnë ligjërata 
fetare pa lejen e prindërve ose kujdestarit ligjor.  

Ligji i ri i mbështet amendamentet e prillit të vitit 2007 të Ligjit për arsim, lidhur me 
arsimin fetar në shkollat publike, ku ceket që "ligjëratat fetare mund të realizohen si 
lëndë zgjedhore në institucionet arsimore". Ligji për arsim parasheh kurse zgjedhore të 
arsimit fetar prej klasës së gjashtë të shkollës fillore, kur mosha e zakonshme e 
nxënësve është mosha 12-vjeçare.  

Sipas amendamenteve të Ligjit për arsim, ligjëratat fetare nuk janë të obligueshme. 
Programi i ri i lejon prindërve ose kujdestarëve ligjorë të zgjedhin mes kursit për një 
besim fetar ose kursit mbi historinë e besimeve fetare, si dhe kursit të gjuhëve të huaja, 
në qoftë se nuk dëshirojnë ta zgjedhin asnjërën prej dy mundësive të para. 

Është pritur që Ligji i ndryshuar për arsim të fillojë të implementohet prej vitit shkollor 
2008/2009. Por, në fund të periudhës kohore që mbulohet nga ky raport, Gjykata  
kushtetuese ka qenë duke i shqyrtuar amendamentet dhe nuk ka qenë e qartë në qoftë 
se kjo çështje do të zgjidhet në kohën adekuate për implementimin e programit të ri 
mësimor, që fillon prej vjeshtës 2008. Kjo është përpjekja e dytë për ofrimin e arsimit 
fetar në shkollat publike. Programi i parë (në vitin 1998) nuk është implementuar për 
shkak se është sfiduar në Gjyqin Kushtetues.  
 

Kufizimet e lirive fetare 

Në përgjithësi, Qeveria e ka respektuar lirinë fetare në praktikë. Gjendja e respektimit të 
lirive fetare nga Qeveria është përmirësuar me miratimin e Ligjit të ri për statusin ligjor 
të kishave, bashkësive fetare dhe grupeve fetare, që gradualisht e liberalizon në masë 
të gjerë procesin e regjistrimit të grupeve dhe bashkësive fetare.  

Deri në hyrjen e këtij ligji në fuqi, që ka ndodhur më 1 maj, është zbatuar Ligji i vitit 1997 
për bashkësitë dhe grupet fetare. Gjatë periudhës që mbulohet më këtë raport, Qeveria 
i ka zbatuar minimalisht dhe në mënyrë selektive kufizimet për lirinë fetare, që janë 
paraparë me Ligjin e vitit 1997.  

Disa kufizime mbi statusin e grupit të paregjistruar edhe më tej aplikohen ndaj 
"Kryepeshkopatës ortodokse të Ohrit", e cila e mohon autoqefalinë e vetëshpallur të 
Kishës ortodokse maqedonase (që nuk njihet as nga kishat tjera ortodokse). Grupi 
skizmatik i udhëhequr nga peshkopi i shkarkuar  i Kishës ortodokse maqedonase, 
Jovan Vranishkovski, është pranuar nga Kisha ortodokse serbe si kryepeshkopatë. 
Anëtarët e grupit kanë raportuar për vëzhgim dhe shqetësim të tepruar qeveritar, për 
shkak të besimit të tyre fetar. Më 25 mars të vitit 2008, një murgeshë e grupit ka 
raportuar që është ndaluar në pikën kufitare të Bogorodicës, ku një zyrtar i ka thënë që 
ndërlidhja e saj me "kishën e Vranishkovskit" ka qenë arsyeja për veprimin e këtillë. 
Prapëseprapë, asaj i është lejuar hyrja në vend. Më 10 janar 2008 dhe sërish më 3 
mars 2008, peshkopët e grupit janë ndaluar në kufi për 25 minuta dhe herën tjetër për 1 
orë, me qëllim të "kontrolleve plotësuese". Ata kanë pohuar që arsyeja për trajtimin 
plotësues në pikët kufitare është përkatësia e tyre fetare.  

Gjyqet nuk kanë vepruar ndaj ankesës së Lëvizjes reformiste adventiste, të lidhur me 
refuzimin e aplikacionit të tyre për regjistrim. Lëvizja reformiste adventiste ka planifikuar 
të aplikojë sërish për regjistrim, sipas ligjit të ri.  

Kishat dhe xhamitë shpesh herë ndërtohen pa sigurimin paraprak të lejeve ndërtimore. 
Por, Qeveria zakonisht nuk ndërmerr veprime ndaj grupeve fetare të cilat kanë ndërtuar 
objekte pa leje. Sidoqoftë, anëtarët e Dëshmitarëve të Jehovës janë ballafaquar me një 
sfidë në nivel komunal, të lidhur me pronësinë dhe shfrytëzimin e pronës afër Kriva 
Pallankës, ku një person ka dashur t'ia shesë pronën e tij kësaj bashkësie, që nga ana 
tjetër ka dashur ta shfrytëzojë atë si vend-takim. Personi në fjalë nuk ka pasur mundësi 
ta sigurojë aktin e pronësisë që nevojitet për kompletimin e shitblerjes dhe në vend të 
kësaj, ai i ka ofruar grupit që lokacionin e ofruar ta merr me qira. Pronari është gjobitur 
për shkak se nuk ka marrë leje komunale për shfrytëzimin e pronës si sallë takimi.  
Dëshmitarët e Jehovës kanë besuar që paragjykimet e bashkësisë ndaj grupit të tyre 
fetar kanë rezultuar me sfidat e marrjes së dokumentacionit të pronësisë, si dhe gjobitje. 

Gjykata  e apelit e ka konfirmuar gjobitjen dhe pronari e ka paguar atë. Në fund të 
periudhës raportuese, Dëshmitarët e Jehovës edhe më tej e kanë marrë me qira këtë 
vend, pa pasur ndërhyrje. Ata e kanë shfrytëzuar vendin si sallë takimi, duke vazhduar 
me kërkimin e dokumentacionit të pronësisë, që nevojitet për blerjen e pronës.  

Problemi i kthimit të pronës fetare, e cila ka qenë e shpronësuar nga qeveria e Ish-
Jugosllavisë nuk është zgjidhur plotësisht. Shumë bashkësi fetare nuk e kanë rikthyer 
pronësinë e plotë mbi shumë prona që janë shpronësuar nga regjimi komunist. 
Pronësia e pothuajse të gjitha kishave dhe shumë xhamive i është kthyer bashkësive 
fetare respektive, por kjo nuk ka ndodhur për pjesën më të madhe të pronave tjera. 
Kërkesat për kthimin e pronësisë ose kompensim janë të komplikuara për shkak se 
prona e marrur e ka ndërruar pronarin disa herë ose ka qenë e eksploatuar. Bashkësia 
islame e Maqedonisë (BIM) ka cekur që nuk është në gjendje ta rikthejë të drejtën e 
shfrytëzimit të disa xhamive për të cilat Qeveria është dakorduar se do t'i kthejë.  

Përveç kësaj, BIM ka akuzuar që në disa raste Qeveria e ka prolonguar procesin e 
kthimit përmes shitjes ose fillimit të ndërtimit të ri në pronën e kontestuar dhe duke e 
kontestuar kërkesën ligjore historike të BIM-it për pronat fetare. BIM dhe Kisha 
ortodokse maqedonase (KOM) kanë raportuar vështirësi më të mëdha në rikthimin e 
pronësisë mbi pronën e pronësuar paraprakisht, në rastet kur prona gjendet në 
lokacione të pëlqyeshme për investuesit ose afaristët, kryesisht në zonat urbane. BIM 
ka vazhduar të takohet me zyrtarët qeveritarë, me qëllim të gjetjes së zgjidhjes për 
çështjen e pronave.  

Përderisa bashkësitë fetare janë ballafaquar me sfida për kthimin e pronave fetare, në 
një mbledhje të mbyllur të Qeverisë më 22 janar 2008 është dakorduar financimi i 
ndërtimit të kishës ortodokse në sheshin qendror të Shkupit. Një grup prej 38 shoqatave 
qytetare islame dhe organizatave joqeveritare (OJQ) kanë kërkuar që vendimi të 
plotësohet edhe me ndërtimin e Burmali xhamisë, gjithashtu në sheshin e qytetit. Një 
javë pas vendimit të ndërtimin e kishës në sheshin qendror të Shkupit, Qeveria është 
pajtuar ta financojë ndërtimin e Çarshi xhamisë në qytetin fqinj të Tetovës, në vend të 
ndërtimit të Burmali xhamisë, që është kërkuar fillimisht.  

OJQ e shqiptarëve etnikë "Zgjohu" ka protestuar kundër ndërtimit të kishës në sheshin 
qendror të qytetit, duke cekur se në lokacionin e përcaktuar më parë është gjendur 
shtëpia e Nënë Terezës. Kjo OJQ ka propozuar që në këtë vend të ndërtohet një shtëpi 
memoriale e Nënës Terezë. Deri në përfundimin e periudhës raportuese që mbulohet 
me këtë raport nuk ka filluar ndërtimi i kishës, por është filluar me ndërtimin e xhamisë 
në Tetovë. Disa deputetë dhe zyrtarë të lartë qeveritarë e kanë shprehur kundërshtimin 
e tyre ndaj financimit qeveritar të ndërtimit të kishave dhe xhamive.  
 
Nuk ka pasur zhvillime lidhur me padinë e bektashive kundër Qeverisë në vitin 2002, 
për moskthimin e kompleksit të bektashive në Tetovë, të njohur si Arabati Baba Teqe, 
që është nacionalizuar në Ish-Jugosllavi. Më tej, nuk ka pasur zhvillime lidhur me 
padinë e vitit 2004, kur bektashitë e kanë paditur BIM-in për marrjen e një pjese të 
kompleksit të Tetovës nga ana e anëtarëve të armatosur të BIM-it. BIM edhe më tej e 
ka mbajtur këtë pjesë, edhe në fund të periudhës që mbulohet nga ky raport.  

Shkeljet e lirive fetare 

Jovan Vranishkovski, udhëheqës i "Kryepeshkopatës ortodokse të Ohrit", i cili ka qenë i 
burgosur gjatë disa ose tërë periudhave paraprake raportuese, është liruar gjatë 
periudhës që mbulohet nga ky raport. Por, zyrtarët qeveritarë edhe më tej refuzojnë t'ia 
kthejnë Vranishkovskit pasaportën e tij. Vranishkovski është ballafaquar me urdhër të 
paraburgimit për rigjykim të tretë për një rast të caktuar, për të cilin fillimisht është liruar 
nga Gjykata  themelor i Velesit në vitin 2006. Në këtë rast, Vranishkovski është 
ngarkuar që gjatë kohës kur ka qenë peshkop i KOM-it të ketë shpërdoruar $410,000 
(€324,000). Ky rast është i kthyer për rigjykim Gjykatës themelore të Velesit nga 
Gjykata  e Apelit në Shkup dhe ai sërish është shfajësuar për herë të dytë në prill të vitit 
2007. Më 14 nëntor 2007, Gjykata  e apelit në Shkup e ka kthyer këtë lëndë në 
Gjykatën themelore të Velesit për herë të tretë. Avokati i Vranishkovskit ka cekur që nuk 
është kërkuar nga ai ose nga Vranishkovski të paraqiten në gjyq për të dëshmuar për 
këtë rast. Më 17 mars 2008, Gjykata  e Velesit ka lëshuar urdhëresë paraburgimi për 
Vranishkovskin, për shkak se nuk është paraqitur në gjyq. Deri në paraburgimin e 
Vranishkovskit nuk mund të caktohet rigjykimi, ndërkohë që anëtarët e kishës së tij 
raportojnë që Vranishkovski është gjendur jashtë vendit.  
 
Nuk ka pasur raporte për të burgosur ose paraburgosur për arsye fetare në vend.  

Ndërrimi i dhunshëm i besimit fetar 

Nuk janë paraqitur ndërrime të dhunshme të besimit fetar, e as rrëmbim të ndonjë 
shtetasi të mitur të SHBA-ve, tëmarrur ilegalisht nga Shtetet e Bashkuara ose të cilit i 
është refuzuar kthimi në Shtetet e Bashkuara. 

Përmirësimet dhe zhvillimet pozitive në drejtim të respektimit të lirive fetare  

Më 5 shtator 2007, Kuvendi e ka miratuar Ligjin e ri për statusin ligjor të kishave, 
bashkësive fetare dhe grupeve fetare që e sigurojnë lirinë e besimit fetar. Ky ligj i 
avancon dukshëm dispozitat e lirisë fetare, në vecanti përmes eliminimit të kufizimeve 
ligjore për regjistrimin e me tepër se një bashkësie dhe organizate fetare nga një besim 
fetar, si dhe përmes avancimit të lirisë së ushtrimit publik dhe privat të besimit fetar.  

Më 5 maj 2008, në një ceremoni ku kanë marrë pjesë udhëheqësit qeveritarë, rabinët 
nga tërë Evropa dhe përfaqësuesit e bashkësisë ndërkombëtare, është ndarë diploma e 
parë rabiniste për një rabin maqedonas që nga viti 1943, i cili i ka përfunduar studimet 
në Shkollën Separdike Yeshiva të Jerusalemit dhe pritet që ky rabin të jetë Rabini 
suprem i Maqedonisë.  

Bashkësia çifute i ka përfunduar përgatitjet me Qeverinë për kthimin e plotë të pronës 
individuale të konfiskuar nga qeveria e Ish-Jugosllavisë. (Të gjitha pronat/objektet fetare 
që i kanë takuar bashkësisë çifute janë rikthyer në vitin 2002). Me marrëveshjen e parë 
të këtij lloji, të arritur në dhjetor të vitit 2007, Qeveria e ka përfunduar procesin e rikthimit 
të tërë pronës çifute pa trashëgues në mbarë vendin. Bashkësia çifute ka planifikuar të 
shfrytëzojë kompensimin e dakorduar prej $26.3 milionëve (€17 milionë) për 
kompletimin e Qendrës memoriale të Holokaustit dhe qendrës artistike në Shkup. 
Transferimi i mjeteve nga Qeveria dhe bashkësia çifute është vonuar për shkaqe 

teknike, të lidhura me Ligjin për obligacione. Deri në fund të periudhës që mbulohet nga 
ky raport, nuk ka qenë e qartë se kur do të transferohen këto mjete.  

Qeveria i ka shtuar përpjekjet për qasjen e bashkësive të ndryshme fetare dhe ka 
ndërmarrë hapa proaktivë për t'i trajtuar sfidat e lirisë fetare në nivel lokal, posaçërisht 
sfidat që lidhen me kufizimin e shfrytëzimit të pronës. Disa bashkësi fetare, përfshirë 
edhe Dëshmitarët e Jehovas e kanë lavdëruar Komisionin shtetëror për marrëdhënie 
me bashkësitë dhe grupet fetare për gatishmërinë e treguar për intervenim tek pushtetet 
lokale, në emër të bashkësive fetare.  

Ministria e kulturës, në bashkëpunim me Komisionin shtetëror për marrëdhënie me 
bashkësitë dhe grupet fetare e ka organizuar Konferencën botërore për dialog mes 
religjioneve dhe civilizimeve, që është mbajtur më 26-28 tetor të vitit 2007 në Ohër. Në 
këtë konferencë kanë marrë pjesë delegacione nga më tepër se 40 shtete dhe 
organizata ndërkombëtare, të cilat kanë hartuar një deklaratë, me të cilën mbështeten 
parimet e lirisë fetare dhe ku bëhet thirrje për veprim të organizatave ndërkombëtare 
për përkrahjen e lirisë fetare dhe dialogut mes grupeve të ndryshme fetare.  

Pjesa III. Keqpërdorimet dhe diskriminimi shoqëror 

Ka pasur raporte të izoluara të keqpërdorimeve ose diskriminimit shoqëror në bazë të 
përkatësisë, besimit ose praktikës fetare. Por, për dallim nga periudha e mëparshme 
raportuese, nuk ka pasur raporte për vandalizimin e objekteve fetare.  

Më 28 mars 2008, është lëshuar një pamflet në një numër të panjohur të shtëpive në 
Manastir, për të cilin është thënë se ishte lëshuar nga Peshkopata  Prespë-Pellagoni e 
Kishës ortodokse maqedonase, që porosiste qytetarët t'i injorojnë ose t’u kërcënohen 
Dëshmitarëve të Jehovits që trokasin në dyert e tyre.  

Pjesa IV. Politika e Qeverisë së Shteteve të Bashkuara 

Ambasadori dhe përfaqësuesit e Ambasadës së Shteteve të Bashkuara janë takuar 
vazhdimisht me zyrtarët e qeverisë, udhëheqësit dhe përfaqësuesit e bashkësive të 
ndryshme fetare, për t'i trajtuar çështjet e lirive fetare dhe për ta përkrahur tolerancën 
etnike dhe fetare. Përfaqësuesit e Ambasadës kanë biseduar me përfaqësues 
qeveritarë dhe udhëheqës fetarë për zbatimin e Ligjit të ri për statusin ligjor të kishave, 
bashkësive fetare dhe grupeve fetare dhe kanë kërkuar prej të gjitha palëve që ta 
implementojnë ligjin në mënyrën e cila i plotëson të gjitha standardet ndërkombëtare, 
lidhur me të drejtat e njeriut dhe liritë fetare. Ambasadori dhe përfaqësuesit tjerë të 
Ambasadës kanë vazhduar me ndjekjen e zhvillimeve të lidhura me rastin e 
"Kryepeshkopatës ortodokse të Ohrit". Për këtë çështje është diskutuar edhe me 
zyrtarët qeveritarë dhe përfaqësuesit e "Kryepeshkopatës ortodokse të Ohrit". Zyrtarët e 
Ambasadës kanë kërkuar prej të dyja palëve ta respektojnë lirinë fetare dhe sundimin e 
të drejtës, si dhe përmbajtje në komunikimin e tyre verbal.  

Ambasadori dhe përfaqësuesit tjerë të Ambasadës kanë marrë pjesë në ngjarjet për 
mbështetjen e lirisë fetare, tolerancës dhe mirëkuptimit, përfshirë edhe ngjarjet 
komemorative të Holokaustit.  

